
XRONOTOP NAZARIYASIGA 
TAHLILIY YONDOSHUVLAR VA 

QARASHLAR

Avazov Vahabjon Tolibjon o‘g‘li
Sharof Rashidov nomidagi

Samarqand davlat universiteti mustaqil tadqiqotchisi

Annotatsiya: Zamonaviy fan tarkibidan o‘rin olgan xronotop tushunchasining badiiy in’ikosi, uning fanlararo genezisi 
va turfa xil qarashlarning shakllanishiga asos bo‘lgan omillar tahlil qilindi. Shuningdek, bu atamaning keyinchalik falsafa 
sohasida termin sifatida qo‘llanilishi hamda san’at asarlari tarkibida ifodalanishi jahon va o‘zbek olimlarining nazariy 
qarashlari asosida yoritildi. Tadqiqot davomida ma’lum bir tushunchalar va talqinlar ilgari surildi. Bugungi kunda xronotop 
badiiy asar arxitektonikasining asosiy unsuri sifatida e’tirof etilib, matn tarkibidagi o‘ziga xos funksiyasi ochib berildi.

Kalit so‘zlar: xronotop, fan, fiziologiya, inson, tabiat, makon, zamon, harakat, qarashlar, talqin, tushunchalar.
Abstract: The article examines the artistic manifestation of the concept of the chronotope, its interdisciplinary genesis, 
and its role in shaping diverse perspectives within modern science. It further highlights the use of the chronotope as a 
philosophical term and its representation in works of art, analyzed through the theoretical insights of both international 
and Uzbek scholars. Several concepts and interpretations are advanced. In contemporary literary studies, the chronotope 
is recognized as a fundamental element of the architectonics of artistic texts, fulfilling a distinctive function within their 
structure.

Key words: chronotope, science, physiology, human, nature, space, time, movement, perspectives, interpretation, con-
cepts.
Аннотация: В статье рассматривается художественное отражение понятия хронотопа, его междисциплинарный 
генезис и роль в формировании различных взглядов. Особое внимание уделено использованию данного термина 
в философии и его проявлению в произведениях искусства, что анализируется на основе теоретических воз-
зрений зарубежных и узбекских учёных. В исследовании выдвинуты определённые концепции и интерпретации. 
В современном литературоведении хронотоп рассматривается как важнейший элемент архитектоники художе-
ственного произведения, выполняющий специфическую функцию в структуре текста.

Ключевые слова: хронотоп, наука, физиология, человек, природа, пространство, время, движение, взгляды, 
интерпретация, понятия.

KIRISH
Asrlar davomida shakllanib kelgan insoniyatning makon va zamonda harakat etishi tabiiy holdir. Asta-

sekinlik bilan bo‘lsa-da, geografik makon sari harakat etishining o‘ziyoq uning ongli tafakkuridan dalolat beradi. 
Bu esa keyinchalik badiiy tafakkurga ham sezilarli ta’sir ko‘rsatdi. Eng qadimgi xalq og‘zaki ijodidan boshlab, 
yuksak darajaga ko‘tarilgan yozma badiiy asarlarda ham makon va zamon talqinlari davr ziddiyatlarini, inson 
qalbidagi tuyg‘ularni yuzaga chiqarishga zamin bo‘ldi.

MAVZUGA OID ADABIYOTLAR SHARHI
Rus adabiyotshunosi M. Baxtin ta’kidlaganidek: “Yunon romaniga xos avantyur zamon tahliliga yakun 

yasashdan oldin bir qadar umumiyroq bo‘lgan yana bir narsa, ya’ni romanlar sujetini tashkil etuvchi unsur 
vazifasini bajaradigan alohida mavzular haqida so‘z yuritishimiz maqsadga muvofiqdir. Visol – ayriliq, yo‘qo-
tish – erishish, izlash – topish, tanish – tanimaslik singari mavzular nafaqat turli davr va tiplarga doir romanlar 
sujetida, balki adabiy turlarning boshqa janrlari (epik, dramatik, hatto lirik janrlar)da ham muhim tarkibiy qismlar 
hisoblanadi. Ushbu mavzular o‘z tabiatiga ko‘ra xronotopikdir” [1,  59-bet]. Rus munaqqidi Mixail Baxtinning bu 
nazariy qarashlari badiiy asarlarga xos xususiyat ekanligini alohida qayd etgani holda, biz yuqorida ta’kidlaga

nimizdek, termin (atama)ning ilk shakllanishi, uning ijtimoiy fanlar kesimida shakllanishi haqidagi qarashlarga 
ham munosabat bildirib o‘tmoqchimiz.

Filologik ilmiy muhitda ko‘p yillar davomida tadqiqotchilar nazdida barqarorlashgan tasavvurga qarshi 
o‘laroq, xronotop konsepti dastlab adabiyotshunoslikda emas, balki fiziologiya, psixologiya va falsafa fanlari 
bo‘yicha ilmiy izlanishlarning kesishish nuqtasida ishlab chiqilgandir.

TADQIQOT METODOLOGIYASI
Mazkur tadqiqot uchun ma’lumotlar adabiyotshunoslik, falsafa va tilshunoslikka oid ilmiy manbalar, 

shuningdek, xronotop nazariyasini yoritgan mahalliy va xorijiy olimlarning ilmiy ishlari asosida yig‘ildi. Asosiy 
manbalar sifatida ilmiy maqolalar, monografiyalar, dissertatsiyalar va elektron kutubxonalardagi ochiq manbalar 
tahlil qilindi. Olingan ma’lumotlar qiyosiy–tipologik yondashuv asosida ko‘rib chiqildi, mualliflar nazariy qarash-
lari o‘zaro solishtirildi hamda ilmiy umumlashtirish usuli qo‘llandi. Shuningdek, kontent–tahlil orqali xronotop 
tushunchasining turli fanlar kesimidagi talqinlari ajratib olindi va ularning adabiy matnlarni tahlil etishdagi qo‘lla-
nish imkoniyatlari tizimlashtirildi. Natijada, tushunchaning fanlararo xususiyatlari ilmiy dalillar asosida baho
landi.

TAHLIL VA NATIJALAR
Xronotop bilan bog‘liq tadqiqotlarda mualliflik M. M. Baxtinga nisbat berilsa-da, istilohning ilk manbaini 

A. Uxtomskiyning ishlari asosida ko‘rsatish to‘g‘ri bo‘ladi. Aleksey Alekseevich Uxtomskiy (1875–1942) – asab 
tizimi faoliyatining tamoyillarini qamrab olgan dominanta xususidagi ta’limotning asoschisi, rus fiziolog olimi va 
faylasufi.

Olimning ilmiy dunyoqarashi nemis mutafakkirlari ta’sirida shakllanib, bu maktab vakillari (Vilgelm 
Osvald, Teodor Lipps, Ernst Max, Alois Ril, Vilgelm Vundt, Rixard Avenarius, Fridrix Paulsen va boshqalar) 
psixofiziologiya tadqiqotlari orqali olingan ma’lumotlardan falsafiy kategoriyalarni ishlab chiqishga intilishgan. 
Ushbu maktab qarashlarini chuqur o‘rgangan A. Uxtomskiy uzluksiz makon–zamon yaxlitligini (xronotopni) jonli 
idrok etishning shakli degan xulosaga olib keladi.

Jonli idrok etish orqali ongimiz sezgi a’zolari jo‘natgan ma’lumotlar biz uchun yaxlit bir butun olam manzarasini 
yig‘ib beradi. Uxtomskiy uchun xronotop mavhum bir falsafiy mohiyat emas, balki jonli mavjudotlarga atrof-
muhit bilan uyg‘unlikda o‘zaro mavjud bo‘lish imkonini beruvchi biologik tirik qolish mexanizmidir  [2, 56-bet]. Rus 
olimi A. V. Politovning qarashlariga nazar solar ekanmiz, A. Uxtomskiy va M. Baxtin nazariy qarashlaridagi farqli 
va yaqin jihatlarni alohida qayd qilib o‘tishida ham asoslar mavjud edi [3, 4-bet].

A. V. Politov ham ilk nazariy qarashlarni dastlab inson fiziologiyasi va falsafa fanlari doirasida vujudga 
kelgan istiloh keyinchalik badiiy asarlar tahliliga nisbatan tadbiq etilib, Baxtin tomonidan filologik ilmiy olamga 
moslashtirilganligini ta’kidlaydi. Chunki M. Baxtingacha ham u yoki bu darajada atama haqidagi qarashlar 
mavjudligini alohida qayd etish lozim: “Zamon va makon san’atga taalluqli ekanligini birinchilardan bo‘lib 
G. E. Lessing, keyinroq G. V. Gegel ta’kidlagan bo‘lsa, XIX asr oxiri, ayniqsa XX asr san’atning barcha turlarini, 
shu jumladan, badiiy adabiyot va adabiyotshunoslikning diqqat markaziga tortilayotgan mavzulardan biriga 
aylandi” [4, 41-bet].

Qayd qilinganidek, turli fanlar kesimidagi bu tushuncha asta-sekinlik bilan falsafa va filologik terminlar 
qatoridan o‘rin oldiki, bu kategoriyasiz badiiy asarlarning poetik xususiyatlarini tahlil qilish murakkablik kasb 
etishini anglata boshladi. Badiiy asarlar tarkibida voqealar rivojiga asos bo‘luvchi qahramon ma’lum bir makon 
va zamonda harakatlanadi. Bu tushunchaning o‘ziyoq rus adabiyotshunosi M. Baxtin qarashlarining naqadar 
dolzarb ekanligini asoslaydi.

Bugungi kunda xronotop nazariyasiga yondashuvlar ham, bu tushunchaning nazariy talqinlari ham turfa xil 
qarashlar va tushunchalar asosida boyitilmoqda. Zamonaviy fanda turli kontekstlardagi har qanday makon va 
zamonga (xronotop) oid o‘zaro munosabatlarni tahlil va talqin qilish imkonini bera oladigan universal kategoriya 
shakllanganini qayd etish kerak.

Shuni ta’kidlash muhimki, xronotop masalasi fanlararo va kompleks xususiyatga ega. B. To‘rayeva 
o‘zining “Zamonaviy romanchilikda xronotop poetikasining qiyosiy-tipologik tadqiqi” mavzusidagi doktorlik 
ishida bu xususda quyidagi mulohazani bildiradi: “Dunyo adabiyotshunosligida xronotop asar voqea-hodisal-
arining ketma-ketligi va jadalligini ifodalovchi kompozitsiya unsuri, obrazlarni tavsiflovchi hamda ijodkorning 
dunyo tuzilishi haqidagi tasavvuri, dunyoqarashini aks ettiruvchi adabiy-estetik kategoriya sifatida talqin qilin-
moqda” [5, 5–6-betlar].

Bundan tashqari, xronotop muammosini o‘rganish turli yo‘nalishlarda olib borilayotgani haqida so‘z yuritib, 
B. To‘raeva qayd etadi: “Jahon adabiyotshunosligida xronotop kategoriyasining adabiy-estetik mohiyati va 
nazariy tamoyillari, tur va janrlar evolyusiyasi, modifikatsiyasi, badiiy asar arxitektonikasiga ta’siri, badiiy matn 

semiotikasi, bir adabiy matn yoki bir qator matnlar doirasidagi zamon–makon shakllarining o‘zaro to‘qnashuvi, 
parallelligiga doir quyidagi ustuvor yo‘nalishlarda tadqiqotlar olib borilmoqda: zamonaviy adabiyotshunoslikning 
dolzarb muammolaridan biri – baxtinshunoslik an’analarining davom ettirilishi; xronotop muammosining shakl-
lanish tarixi, mohiyati, funksional ahamiyatining sinergetika, germenevtika, semiotika, kognitiv nuqtai nazardan 
o‘rganilishi” [5, 7-bet].

Darhaqiqat, qayd qilingan mulohazalar XXI asrning birinchi choragidagi qarashlar sifatida ham e’tirof 
etilishi lozim. Shuning uchun ham olamning badiiy manzarasini yaratishda xronotop muhim rol o‘ynashini 
yuqorida sanab o‘tilgan uslublarning sintezi ham dalillaydi. Xronotopning badiiy asar qurilishidagi funksional 
rolini o‘rganish hozirgi tadqiqotlarda tur va janr nuqtai nazardan ham tahlil qilinayotganini qayd etish lozim. 
Badiiy asardagi ma’lum bir voqelikning zamoni va makoni mavjud bo‘lgani kabi, har bir tushunchaning asosida 
ham nazariy qarashlar va mulohazalar bo‘lishi tabiiydir.

Z. Rahimov “Odil Yoqubov tarixiy romanlari poetikasi” mavzusida olib borgan tadqiqotida quyidagi fikrni 
keltiradi: “Badiiy asarda xronotop vositasidan turli voqelik va qahramon ruhiy-ma’naviy olamini ochishda unumli 
foydalaniladi” [6, 22-bet]. Yozuvchining tarixiy romanlaridagi xronotopning turfa xil poetik ifodalar uchun qo‘llan-
ganligi, ba’zan asar qahramonlarining ruhiy-ma’naviy qiyofasini ochishga xizmat qilganligi asoslansa, ba’zan 
esa tarixiy muhitni yoritishga asos bo‘lgani ta’kidlanadi. Bu tahliliy yondashuvlarda nazariy qarashlarning ilgari 
surilishida ham asoslar mavjudligini alohida qayd etish lozim.

Adabiyotshunos olimlar xronotopning shunchaki voqea-hodisalar foni emas, balki dolzarb va faol struk-
tura hosil qiluvchi unsur ekanligini alohida ta’kidlagan. “Nasriy asarda xronotopning uslubiy dominant belgilari 
haqida so‘z borganda, avvalo syujet va kompozitsiyani muvofiqlashtirib boradigan adabiy komponent tushuni-
ladi. Badiiy xronotop kompozitsion tamoyilga bevosita aloqador, syujetga ham o‘z o‘rnida, navbatida keskin 
ta’sir ko‘rsatadigan adabiy vaqt me’yorlarini yaxlitlashtiradigan tushuncha sanaladi” [7, 44-bet]. “Romaniy tafakkur 
taraqqiyotida badiiy mahorat va ijodkor konsepsiyasi” ishida D. Abduramanova shu fikrlarni ilgari suradi.

Agar bayon etilgan nazariy qarashlarga e’tibor qaratsak, xronotopning matn tarkibidagi funksiyasi asarning 
yaxlitligini yuzaga chiqarishda yoki syujet va kompozitsiyaning dialektik birligini ta’minlashdagi o‘rni beqiyos 
ekanligi asoslangan va dalillanganligini kuzatish mumkin. Xronotopning badiiy funksiyasi barcha tur va janrlar 
imkoniyatidan kelib chiqib, matn yaxlitligiga bevosita ta’sir etishini unutmaslik kerak.

Umuman, she’riyatda ham badiiy xronotopning o‘ziga xos funksiyasi haqidagi qarashlar va yondashuvlarni 
kuzatish mumkin. Hozirgi o‘zbek she’riyatida xronotop poetikasiga doir tadqiqot olib borgan D. Xursanovning 
mulohazasi ham buni tasdiqlaydi: “Rus adabiyotshunosligida esa M. Baxtin, V. Xalizev, D. Lixachev, Yu. Lotman, 
V. Toporov, B. Egorov, A. Esin lirik xronotopda ko‘proq makon ko‘rinishlarini, zamon orqali tarixiy vaqtni, uning 
estetik kategoriyalarini, mifologik xronotopning badiiy asar tarkibi hamda tabiatidagi o‘rnini, ularning harakatla-
nish nuqtalarini va amaliy ahamiyatini ilmiy-nazariy tadqiq etishgan” [8, 6-bet].

XULOSA VA TAKLIFLAR
Jahon va o‘zbek adabiyotshunosligida xronotop poetikasi haqidagi qarashlar badiiy matnni chuqurroq 

anglash va ijodkor talqinini kengroq idrok etish imkonini beradi. Xronotop nazariyasi syujet va kompozitsiya 
yaxlitligini ta’minlashda, obrazlar va tarixiy jarayonlarni ilmiy tahlil qilishda muhim metodologik vosita sifatida 
xizmat qiladi.

Taklif sifatida, adabiyotshunoslikda xronotop yondashuvini kengaytirish, uni zamonaviy badiiy jarayonlar 
va tarixiy romanlar tahlilida qo‘llash hamda milliy merosimizni shu asosda tadqiq etish maqsadga muvofiqdir.

